
1.
Опис на состојбите во областа и дефинирање на проблемот

1.1. Опис на состојбите 
Во 1998 година, Министерството за култура, поттикнато од алармантните состојби во врска со неправилната употреба на македонскиот јазик и неговото кирилско писмо, како и поради потребата од зголемена, организирана и системска грижа на државата за неговата правилна употреба, а имајќи ги предвид странските компаративни искуства, го подготви, а Собранието на Републиката го донесе Законот за употребата на македонскиот јазик.

Амандманот V од 16 ноември 2001 година со кој се заменува членот 7 од Уставот утврдува дека на целата територија на Република Македонија и во нејзините меѓународни односи службен јазик е македонскиот јазик и неговото кирилско писмо. 

Со оглед на тоа што со Уставот на Република Северна Македонија е регулирана службената употреба на македонскиот јазик и неговото кирилско писмо, со Законот за употребата на македонскиот јазик, донесен во 1998 година, се регулираше правилната употреба на македонскиот литературен јазик во службената и во јавната комуникација, односно неговата квалитативна употреба.
Во 2009 година и во 2011 година, Владата на Република Македонија, на предлог од Министерството за култура, донесе повеќе одлуки за прогласување духовно културно наследство од особено значење од областа на јазикот, а во 2010 година, Управата за заштита на културното наследство ги регистрира картотеките во Институтот за македонски јазик „Крсте Мисирков“, коишто претставуваат единствена и научно обработена ризница на податоци, како културно наследство ex lege. Според ова, моделот на заштита на јазикот, предвиден во Законот за заштита на културното наследство, всушност, е едно квалитативно дополнување на Законот за употребата на македонскиот јазик, а тоа овозможува системски организирана грижа за македонскиот јазик во законодавна смисла, но лесно применлива и во практиката.
Врз основа на анализи извршени на други прописи е утврдено дека откога е донесен Законот во 1998 година, прашањето за употребата на македонскиот јазик е соодветно регулирано во повеќе други закони од различни области, со што се придонесе кон зголемена употреба на македонскиот јазик во службената и во јавната комуникација. 
1.2 Причини за проблемите што се предмет на разгледување 


Иако Законот за употребата на македонскиот јазик има позитивни ефекти во подигањето на јазичната култура во државата, во практиката сè повеќе се забележува непочитување на законските мерки и негрижа за македонскиот јазик во различни сегменти и на различни нивоа од општествениот живот, како: занемарување на правописните норми и нивно несоодветно користење кога се појавуваат нови јазични и лексички појави во јазикот; нелекторирање или нестручно лекторирање книги и текстови од кој било вид; нефункционалност на наставните планови и програми во реализацијата на наставата по македонски јазик на сите образовни степени, што придонесува за постигнување слаби резултати во изучувањето и во совладувањето на македонскиот јазик. Посебно се забележани неправилности во говорниот израз, особено кај новинарите, спикерите, презентерите, водителите на телевизиските емисии и на радиоемисиите, актерите итн.


Постојниот Закон за употребата на македонскиот јазик нуди многубројни решенија и механизими за градење соодветна јазична политика, кои треба да се прошират и со дополнителни механизми што се во функција на зајакнување на почитувањето на македонскиот стандарден јазик и неговата правилна употреба.

2. 
Цели на предлог-регулативата
Предлогот на закон за употребата на македонскиот јазик се заснова на следниве цели:

· Подигање на јазичната култура, негување и заштита на македонскиот стандарден јазик и неговото кирилско писмо;
· Афирмирање на потребата од зголемена општествена и индивидуална грижа за правилна употреба на македонскиот јазик во јавната и во службената комуникација;
· Почитување и унапредување на јазичниот стандард и организирање активности во оваа насока.
3.
Можни решенија (опции)

3.1 Опис на решението „не прави ништо“  

Опцијата „не прави ништо“ се користи како параметар за споредба на трошоците и користа од другите опции (baseline). 


Одбирањето на оваа опција не доведува до постигнување на горенаведените цели и не придонесува за надминување на утврдените проблеми што се предмет на разгледување, поради што нема да биде земена предвид.

Одбирањето на оваа опција ќе значи и понатаму да бидат присутни детектираните проблеми, поради што оваа опција нема да биде разгледувана. 
Опис на можните решенија (опции) за решавање на проблемот
3.2.1 Донесување нов Закон за употребата на македонскиот јазик со што ќе се придонесе кон унапредување на употребата на македонскиот стандарден јазик во јавната и во службената комуникација.
Со Предлогот на закон за употребата на македонскиот јазик ќе се прошири опсегот на задолжително лекторирање на текстови што се објавуваат. Имено, со Предлогот на закон се пропишува дека треба задолжително да се лекторираат: општите и поединечните акти на законодавната, на извршната и на судската власт и на единиците на локалната самоуправа, службените документи и текстови на овие органи, но и на јавните установи и институции од областа на културата, образованието и науката. Задолжително ќе се лекторираат меѓународните договори ратификувани во согласност со Уставот и со другите меѓународни акти што ги донесува Републиката, но задолжително ќе се лекторираат и публикациите и учебниците што се издаваат на македонски јазик, магистерските и докторските трудови што се напишани на македонски јазик, како и тие што се преведуваат на македонски јазик од други јазици, плакатите, летоците, проспектите, транспарентите и друг вид рекламен материјал во физичка форма на правните лица, понатаму називите на производите, амбалажите, налепниците, упатствата, декларациите, сертификатите, лекарствата, сметките, фактурите, уплатниците, потврдите и слично. Задолжително лекторирање врши само лектор со лекторска лиценца.
Со Предлог-законот ќе се даде правна основа за донесување Национална стратегија за македонскиот јазик. Министерството за образование и наука ќе објавува конкурси за стипендирање кадри за изучување на македонскиот јазик. Како и досега, и со овој закон проверката на потребното стручно знаење за лекторирање ќе се врши преку полагање испит за добивање лекторска лиценца. Во изминативе 20 години од примената на Законот, повеќе од 400 лица го положиле испитот за добивање лекторска лиценца. Испитот се полага пред Комисија што ја основа министерот за култура.

Како стручно тело што ќе предлага соодветна политика за правилна употреба на македонскиот јазик, Владата основа Совет за македонски јазик.

Во согласност со Законот, Советот, меѓу другото, дава мислења, упатства и препораки за употреба, односно за заштита, за унапредување и за збогатување на македонскиот јазик, работи на издавање публикации, предлага програми за македонскиот стандарден јазик за одделни области на службената комуникација и слично.

За вршење инспекциски надзор над примената на Законот, се предлага основање Инспекторат за употребата на македонскиот стандарден јазик, орган во состав на Министерството за култура со својство на правно лице.

Можни позитивни и негативни влијанија од секоја од опциите
4.1 Економски влијанија
Опција 1  – Нема влијанија.
Опција 2 – Донесувањето на Законот за употребата на македонскиот јазик  нема да предизвика негативни економски влијанија. 
4.2
Фискални влијанија
Опција 1 – Нема влијанија.
Опција 2 – Донесувањето на Законот на годишно ниво предизвикува дополнителни фискални импликации во Буџетот на Република Северна Македонија во вкупен износ од 3 639 060 денари, и тоа за основање Инспекторат за употребата на македонскиот стандарден јазик, орган во состав на Министерството за култура со својство на правно лице, и за работа на Советот за македонски јазик. Овие средства треба да се обезбедат во Буџетот на Министерството за култура.
4.3 Социјални влијанија 
Опција 1 – Нема влијанија.
Опција 2 – Донесувањето на Законот ќе предизвика само позитивни влијанија. Имено, донесувањето на Законот ќе придонесе за подигање на јазичната култура, негување и заштита на македонскиот стандарден јазик и неговото кирилско писмо, афирмирање на потребата од зголемена општествена и индивидуална грижа за суштината и за природата на македонскиот јазик во јавната комуникација, почитување и унапредување на јазичниот стандард и организирање активности во оваа насока, афирмација на македонскиот јазик во странство.
4.4
Влијанија врз животната средина 

Опција 1 – Нема влијанија.
Опција 2 –  Нема влијанија.
4.5
Административни влијанија и трошоци 
а) Трошоци за спроведување
Предлогот на закон нема да предизвика административни трошоци за неговото спроведување. 
б) Трошоци за почитување на регулативата
Предлогот на закон нема да предизвика административни трошоци за почитување на регулативата.
5.
Консултации

5.1 Засегнати страни и начин на вклучување
Преку Електронскиот национален регистар на прописи – ЕНЕР, објавено е известување до сите заинтересирани страни за да се вклучат во подготовката на Предлогот на закон со свои писмени предлози и коментари.
Во креирањето на Законот учествуваше Советот за македонски јазик, стручно и советодавно тело на Владата на Република Северна Македонија.
Наедно, на 26.1.2023 година, во просториите на НУ Национална и универзитетска библиотека „Св. Климент Охридски“ – Скопје, се одржа јавна дебата за Предлог-законот за употребата на македонскиот јазик, кој претходно беше јавно достапен на Електронскиот национален регистар на прописи на Република Северна Македонија.
Најголемиот дел од забелешките искажани на оваа јавна дебата се вградени во текстот на Законот.

Предлогот на закон ќе биде доставен на мислење до: Министерството за образование и наука, Секретаријатот за законодавство, Министерството за финансии, Министерството за информатичко општество и администрација, Министерството за правда, како и до научните установи и други релевантни  субјекти. 
Преглед на добиените и на вградените мислења 

/
5.2 Мислења што не биле земени предвид и зошто

/
6. 
Заклучоци и препорачано решение

6.1
Споредбен преглед на позитивните и на негативните влијанија на можните решенија (опции)
Доколку се споредат предложените опции, од Опцијата 2 – Донесувањето на Законот – се очекуваат само позитивни влијанија.
Имено, со предложените измени ќе се постигнат следниве цели: 

· Подигање на јазичната култура, негување и заштита на македонскиот стандарден јазик и неговото кирилско писмо;

· Афирмирање на потребата од зголемена општествена и индивидуална грижа за суштината и за природата на македонскиот јазик во јавната комуникација;

· Почитување и унапредување на јазичниот стандард и организирање активности во оваа насока;
· Афирмација на македонскиот јазик во странство.
6.2
Ризици во спроведувањето и примената на секое од можните решенија 
Ризици во спроведувањето и примената на Опцијата 1 – „не прави ништо“, односно недонесување на нов Закон за употребата на македонскиот јазик, се несоодветно/делумно спроведување на постојниот закон и нерешавање на детектираните проблеми.
Ризици во спроведувањето и примената на Опцијата 2 – донесување нов Закон за употребата на македонскиот јазик – во овој момент не се детектирани. Се очекува донесувањето на Предлогот на закон позитивно да влијае и да ги унапреди состојбите со употребата на македонскиот јазик.
6.3
Препорачано решение со образложение


Имајќи предвид дека не се детектирани ризици во спроведувањето и примената на можната Опција 2, се препорачува донесување на нов Закон за употребата на македонскиот јазик. 

Со Законот, чие донесување се предлага, се уредуваат: употребата на македонскиот стандарден јазик, утврден со Уставот како службен јазик во Република Северна Македонија; основањето на Советот за македонски јазик и неговите надлежности; условите и постапката за полагање на испитот за добивање лекторска лиценца; основањето на Инспекторатот за употребата на македонскиот стандарден јазик и неговите надлежности; надзорот над спроведувањето на овој закон и други прашања од значење за употребата на македонскиот стандарден јазик. 

Според одредбите од овој предлог на закон, македонскиот јазик е македонскиот стандарден јазик и неговото кирилско писмо, а со него се утврдува дека македонскиот јазик е право и должност на сите граѓани на Република Северна Македонија.
Употребата на македонскиот јазик, во смисла на овој предлог на закон, ги опфаќа неговата примена, заштита, унапредување и збогатување.
Со Предлогот на закон не се ограничуваат правото на слободно творештво и развивањето на јазичниот идентитет на граѓаните на Републиката. Исто така, со овој закон не се ограничува употребата на слободен говор (дијалектен јазик, разговорен јазик и сл.) во уметничкото творештво од сите видови.
Практичната примена, заштитата, унапредувањето и збогатувањето на македонскиот јазик особено опфаќаат: правилна употреба на македонскиот стандарден јазик и неговото кирилско писмо во процесот на воспитанието и на сите степени на образованието; правилен изговор и правилна употреба на македонскиот стандарден јазик и неговото кирилско писмо во средствата за масовна комуникација, особено во медиумите регистрирани во Републиката, во согласност со закон; зголемена општествена и индивидуална грижа за правилната употреба на македонскиот стандарден јазик и неговото кирилско писмо во јавната и во службената комуникација во Републиката; избегнување странски изрази и заемки и, по можност, нивно заменување со соодветни поими од македонската лексика и фразеологија; поддршка на изучувањето на македонскиот стандарден јазик и неговото кирилско писмо во странски образовни институции на сите степени на образованието, преку давање предлози за отворање лекторати по македонски јазик во странство, како и поддршка на работата на постојните лекторати во странство; изучување на македонскиот стандарден јазик и неговото кирилско писмо во Републиката и надвор од неа; правилна употреба на македонскиот стандарден јазик и неговото кирилско писмо во законодавната, во судската и во извршната власт, како и поттикнување на правилната употреба на македонскиот јазик во усната и во писмената комуникација меѓу органите во законодавната, во судската и во извршната власт; стимулирање и поддршка на програми и содржини за употреба на македонскиот стандарден јазик и неговото кирилско писмо на медиумите регистрирани во Републиката во согласност со закон, како и изработка на интерфејси на македонски јазик за компјутерски програми; стипендирање студенти за изучување на македонскиот стандарден јазик на сите степени на високото образование; создавање научен подмладок за научно истражување на македонскиот јазик; доделување државни награди и признанија од областа на проучувањето и афирмацијата на македонскиот јазик во Републиката и во странство; поддршка за учење на македонскиот стандарден јазик за странски студенти кои го изучуваат македонскиот јазик како странски јазик, во и надвор од Републиката; изучување на македонскиот стандарден јазик и неговото кирилско писмо во културно-информативните центри на Република Северна Македонија во странство; укажување на јазичните недоследности и неправилности во употребата на македонскиот стандарден јазик и неговото кирилско писмо; континуирани обуки за правилна употреба на македонскиот стандарден јазик за вработените во: културните, воспитните, образовните, научните и стручните установи и институции, државната и јавната администрација, судовите и медиумите регистрирани во Републиката; организирање курсеви, семинари, советувања и други слични активности за правилна употреба на македонскиот стандарден јазик во Републиката и во странство; издавање публикации и учебници на македонски стандарден јазик и неговото кирилско писмо во Републиката и во странство; проверка на познавањето на македонскиот стандарден јазик како услов за добивање државјанство на Република Северна Македонија, во согласност со закон; издвојување средства во Буџетот на Република Северна Македонија за научноистражувачки проекти од областа на македонскиот јазик.
Со Предлогот на закон се дава правна основа Собранието на Република Северна Македонија да донесува Национална стратегија за македонскиот јазик за период од пет години. Според одредбите од овој предлог на закон, Националната стратегија претставува стратегиски документ со кој ќе се утврдуваат среднорочни цели и приоритети за примена, заштита, унапредување и за збогатување на македонскиот стандарден јазик и неговото кирилско писмо. Во согласност со Предлогот на закон, во изработката на Националната стратегија ќе учествуваат високообразовни и научни установи, здруженија на граѓани и експерти од областа на македонскиот јазик, а во постапката на нејзина изработка, Министерството за култура задолжително ќе обезбедува учество на заинтересираната јавност со одржување на најмалку една јавна расправа.

Според овој предлог на закон, при регистрација на правно лице, Централниот регистар на Република Северна Македонија е задолжен, по службена должност, да изврши лекторирање на називот на фирмата.

Новина што се воведува со овој предлог на закон е обврската за задолжително вработување лектори во органите на законодавната, на извршната и на судската власт, во дипломатско-конзуларните претставништва на Република Северна Македонија во други држави и во меѓународни организации, во органите на единиците на локалната самоуправа, во органите на Градот Скопје, во органите на единиците на локалната самоуправа во Градот Скопје, во јавните установи и институции и во медиумите регистрирани во Републиката, во согласност со закон.

Законот го дефинира лекторирањето како правописно, граматичко, лексичко и стилско исправање и уредување на некој текст. Лекторирање на македонски стандарден јазик може да врши лице со добиена лекторска лиценца.

Заради поттикнување на изучувањето на македонскиот јазик, дадена е можноста Министерството за образование и наука да распишува конкурси за стипендирање ученици и студенти за изучување на македонскиот јазик во IV година од средното образование и во сите три циклуси на високото образование.


За вршење на инспекцискиот надзор и за доследно спроведување на одредбите од овој закон се формира Инспекторат за употребата на македонскиот стандарден јазик, орган во состав на Министерството за култура со својство на правно лице.


Прекршочните одредби се усогласени со новиот Закон за прекршоците. Во овој предлог на закон, во согласност со Законот за прекршоците, а имајќи предвид дека станува збор за прекршоци од областа на заштитата на културното наследство (јазикот како духовно, нематеријално културно богатство), се пропишуваат глоби во трикратно повисок износ од максимално утврдените глоби.
7.
Спроведување на препорачаното решение

7.1
Потреба од менување закони и подзаконска регулатива во областа или во други сродни области
Донесувањето на Предлогот на закон не предизвикува потреба од менување други закони во областа или во други сродни области.
7.2 Потребни подзаконски акти и рок за нивно донесување

За спроведување на Предлогот на закон е потребно донесување на следниве подзаконски акти:
– Акт за начинот на полагањето на испитот за добивање лекторска лиценца и за програмата за испитот;
– Акт за формата и за содржината на лекторската лиценца;

- Акт за формата и за содржината на регистарот на лекторските лиценци.
7.3 Органи на државната управа, државни органи и други органи надлежни за спроведување
Надлежни органи за спроведување на Предлогот на закон се: Министерството за култура, Инспекторатот за употребата на македонскиот стандарден јазик, орган во состав на Министерството за култура со својство на правно лице, и Министерството за образование и наука. 
Активности за обезбедување ефикасно спроведување на Предлогот на закон

Ефикасното спроведување на Предлогот на закон ќе се обезбедува преку следниве активности:

· Подигање на јазичната култура, негување и заштита на македонскиот стандарден јазик и неговото кирилско писмо.
· Афирмирање на потребата од зголемена општествена и индивидуална грижа за суштината и за природата на македонскиот јазик во јавната комуникација.
· Почитување и унапредување на јазичниот стандард и организирање активности во оваа насока.
8.
Следење и евалуација

8.1 
Начин на следење на спроведувањето

Спроведувањето на Законот ќе се следи преку работата на Советот за македонски јазик, стручно и советодавно тело на Владата на Република Северна Македонија, како и преку Инспекторатот за употребата на македонскиот стандарден јазик, орган во состав на Министерството за култура со својство на правно лице.
8.2
Евалуација на ефектите од Предлогот на закон и рокови 

Евалуацијата на ефектите од Предлогот на закон ќе се врши во согласност со Методологијата за оцена на спроведувањето на регулативата.
Евалуацијата на ефектите од Предлогот на закон ќе се врши врз основа на следниве индикатори: 
– стипендирање кадри за изучување на македонскиот јазик (поддржани најмалку десет ученици од IV година од средното образование кои понатаму ќе го изучуваат македонскиот јазик, поддржани најмалку пет студенти на прв циклус студии, односно поддржани најмалку тројца студенти кои се запишани на магистерски студии, односно поддржани најмалку двајца студенти запишани на докторски студии;
– унапредена употреба на македонскиот стандарден јазик во законодавната, во судската и во извршната власт (вработени, односно ангажирани лектори кои ќе ги лекторираат службените текстови);
–  инспекциски надзори во правните лица кои, во согласност со Законот, се должни да го употребат македонскиот стандарден јазик (најмалку 30 инспекциски надзори на годишно ниво). 

Изјава од државниот секретар
Нацрт-извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална процена на можните влијанија и очекуваните ефекти, како и на трошоците што се однесуваат на секое од утврдените можни решенија (опции) за решавање на проблемот.
Датум: 2.3.2023 година






                                Државен секретар,

Valmir Aziri








       ___________________
           Изјава од министерот
Врз основа на резултатите од анализите прикажани во Извештајот за проценка на влијанието на регулативата, сметам дека препорачаното решение (опција) претставува најдобар начин за решавање на проблемот и за постигнување на очекуваните ефекти на најекономичен начин. 

Датум:____.___.2023 година                                          ______________________                                                     
                                                                                      Министер за култура

                                                                          Бисера Костадиновска-Стојчевска

